
Uunga siunnersuut: Inissianik aningaasalersuisarneq pillugu Inatsisartut inatsisaata 

allanngortinneqarnera pillugu Inatsisartut inatsisaat nr. xx, xx. xxx 2019-imeersoq 

(Inissialiortiternermut tapiissutitalimmik illulianik iluarsaassinerrnut, pitsanngorsaanermut 

alliliinermullu taarsigassarsititsisarneq tapiissuteqartarnerlu) 

(Ineqarnermut Attaveqaqatigiinnermullu Naalakkersuisoq) 

 

 

Akissuteqaat  

(Ineqarnermut Attaveqaqatigiinnermullu Naalakkersuisoq) 

 

 

Pingajussaanneerneqarnera  

 

Inatsisartut Sanaartornermut Ataatsimiititaliaa allannguutissatut siunnersuummut ilassutitut 

isumaliutissiissuteqarpoq. Inatsisartut Sanaartornermut Ataatsimiititaliaa allannguutissatut 

siunnersuummik suliarinninneranut Naalakkersuisut qutsavigaat. 

 

Naalakkersuisut maluginiarpaat Sanaartornermut Ataatsimiititaliap tapiissutit annerpaamik 

150.000 koruuninik annertussuseqarnissaat naleqquttutut isigigaa. Sanaartornermut 

Ataatsimiititaliaq allannguutissatut siunnersuummik saqqummiussivoq, taamaalilluni 

qinnuteqarsinnaasunut inoqutigiit ukiumut isertitaasa akileraaruteqaataasussat 

annertunerpaaffissaat 180.000 koruuniniit 300.000 koruuninut qaffanneqarluni. Tamanna 

Naalakkersuisut tusaatissatut tiguaat.   

 

Sanaartornermut Ataatsimiititaliap tikkuarpaa iluarsaassinissamut taarsigassarsinissamik 

qinnuteqarnissamut periarfissat tamakkiisumik atorluarneqanngitsut, tamannalu 

Sanaartornermut Ataatsimiititaliap ajuusaarnartutut isigaa. Kommunini assigiissaartumik 

suliassanik suliarinnittarnissaq qulakkeerniarlugu sapinngisamik piaarnerpaamik 

maleruagassanik aalajangersaanissaq Sanaartornermut Ataatsimiititaliap Naalakkersuisunut 

kaammattuutigaa. 

 

Naalakkersuisut tamanna tusaatissatut tiguaat, aammalu kommunini assigiissaartumik 

suliassanik suliarinnittarnissaq qulakkeerniarlugu maleruagassanik aalajangersaassallutik. 

Tamatuma saniatigut oqaatigineqarsinnaavoq, Ineqarnermut Attaveqaqatigiinnermullu 

Naalakkersuisoqarfik ulluni decembarip sisamaaniit arfernanut 2019-imi kommunini 

sanaartornermut suliassanik suliarinnittartunut isumasioqatigiissitsiniarmat, tassani 

suliassanik suliarinnittartut ineqarnermut suliassaqarfimmi maleruagassanik 

paasitinneqarnissamut, kommuninik allanik isumasioqateqarnissamut, 

attaveqaateqalernissamut, minnerunngitsumillu kommunit akornanni misilittakkanik 

paarlaasseqatigiinnissamut periarfissaqassallutik. 

 

2022-ip saniatigut inissianut tapersiissuteqartarnermut suliassaqarfimmut 

aningaasalersuinissaq qanoq qulakkeerneqassanersoq isumaaluutigalugu Sanaartornermut 

Ataatsimiititaliap oqaatigaa.  

Tassunga tunngatillugu oqaatigineqarsinnaavoq konto pingaarnermi 87.72.23 

Inissialiortiternermut tapersiissutit, iluarsaassinissamut tapiissutini aningaasaliissutit 2020-mit 

ukiunilu tulliuttunut kommuninut ataatsimoortumik tapiissutini ilaammata. Tamanna AIS 

2020-mi konto pingaarnermi 20.05.20 Kommuninut ataatsimoortumik tapiissutit 

missingersuutinut ilanngussami takuneqarsinnaavoq. 

 

Sanaartornermut Ataatsimiititaliap isumaqatigiittut siunnersuutip akuerineqarnissaa 

inassutigigaa, Naalakkersuisut naammagisimaarlugu maluginiarpaat. 

 

Taamatut oqaaseqarlunga Naalakkersuisut sinnerlugit immikkoortut Inatsisartuni 

kajumittumik suliassanngortippara. 

 


